
RA RUZULU 

GUENDARANAXHII NGA STIPA GUENDANABANI. 
NDINGA TI STIPA NI RUCHAA NE RUNI SICARU GUIRAA 
RA RIDXIÑA.

RINDISA TUTIICASI PA MA BIABA, RUSIANDA PA 
NUU GUENDAHUARA, RUDII STIPA PA NUU TUUXA 
CADI NAGUIIDXI NUU, RUTAAGU CA BINI PA MA 
GULAASAACA’ NE DE RUCHIGUETA GUENDANABANI PA 
NUU GUENDAGUTI.

ORA RAABINU GUENDARANAXHII, RABINU 
GUENDARUNI DXIIÑA, RUZE’TENU STALE STIPA 
NI ACANEE UGANDANU NI SICARU, GUIZI’DINU 
GUDI’ NAANU, ACANEESAACANU, ACANU TOBISI, 
GUYUUBINU GUIRAA NI RUUNINU ACA JNEZA NE 
CUÁQUINU GUIDUBI LADXIDO’NU LU INTICASI NI 
CAYUUNINU.

NDINGA RACALA’DXINU NE CA DIIDXA NI BICA’NU 
RARI, CA DIIDXA NI CULA’NU LU BI. 

GUSAABANU GUENDARANAXHII CASI RIGU’NU BINII, TI 
ZACAA GAPANU GUENDANABANI.

GUENDANABANI STI CA BINIGOLA, STI CA BIXHOZENU, 
JÑAANU, CA XIÑINU; STII CA BA’DU XHQUIIDI, BA’DU 
HUANIISI NE BINIHUAYALA. 

GUENDANABANI NI ZINEENU RIQUIIÑE GUIDXA’A, NE 
ZACAA GUEDA ACA MA GADXEE ORA GUDI’NAANU NE 
ÁCANU STIPA STI STOBI NI NAQUIIÑE DE LAANU. 

GUENDARANAXHII GUENDANABANI RIGUU LAANU 
NEZA, TI NEZA NI RUNI NE RINEE LAANU ACANU BINNI 
NI ZIDI’DI DXI JMA RISACA, NI RUXHELE LU GUIRAANU.

NE CADI NACASINI GUENDARANAXHII GUIRAA BINNI. 
LAACA RINDA GUENDARANAXHIIRI, LU GUIRAA MANI 
NE LU GUIRAA NI NABAANI GUIDXILAYU, GUIDXILAYU 
RA RUXHATAÑEENU, RIZAANU, RINNIBINU, 
RIQUIIÑENU NE LAA RUTAAGU DXIICHI LAANU GUIRAA 
DXI NE ZACAA NACANU TOBISI NE LAA.

GUENDANABANI RIQUIIÑE STALE DXIIÑA. RIQUIIÑE 
CUAQUINU STALE STIPA LU GUIRAA NI CAYUUNINU, 
NE QUI GUSAANANU DE GUIDU’YANU ACACA CASI 
RACALA’DXINU.

NE LAACA RIQUIIÑE GUIU GUENDARIZILA’DXI NE 
GUENDARIECHE’.

GUIRAA STIPARI RALE NDANI LADXIDO’CANU, 
RIBIGUETA LU NAACANU NE RUUNI LAANU JMA 
NAGUIIDXI, NE RIREECHE LADE GUIRAA BIINI, NE 
GUIRAA GUIIDXI, TI RACANGA RINIIBI GUIRAA 
GUENDARISACA RI’.

PA RACALA’DXINU CHINDAANI RA NUU BINNI, 
RIQUIIÑE GUYUUBINU GUDINAASAACANU. 
GUIDU’YANU CADI GUIAADXA GASTI GUIRUTI, DE 
NI JMAPE RIQUIIÑE, TI GANDA GUIBAANI NE GAPA 
TI DXIIÑA NI GUSISACA LAA, GANDA GUIZIIDI UCAA 
NE GU’NDA, GAPA TI LIDXI HUIINI RA GANDA GUIU, 
RA GUSIANDACABE LAA PA HUARAA NE GANDA 
GUIZILA’DXI.

NDANI GUIRAA GUIDXI, GUENDANABANI GUIHUINI RA 
CUYUUBINU NI HUANDIPE RISACA TI ACANEE GUIRAA 
BINNI. GUIDU’YANU GUIRAA NI HUAYACA MA XADXI NE 
RACARU YANNA, NI RUSIECHE NE NI RACANEE LAANU. 
CADI GUINITICA’, GAPACA XHCUUCA’ NAGUIIDXI NE 
GUINIISICA CASI TI YAGA RO’. 

GUIRAA NI RISACA NE RUSIROOBA 
XHQUENDABIAANINU GAPA STIPA. 

GUSISACANU GUIRAA TU RUCAA, TU RUTIEE, TU RUNI 
XIIXA NI ACANE GUIRAANU NE GUIBAANINU NACANU 
TOBISI NECA GADXE GADXE NI NUU XIGA IQUENU, NI 
RACALA’DXINU NE NI RIULA’DXINU.

CHUPA CHONNA YAAZA DIIDXA NI BICAA YANNA, 
DIIDXA NI CULAA NE MA CHIPAPA LU BI NE ZANDA 
CHEE LADU NA, RACALA’DXI ACANEE ACA GUIRAA NI 
HUAYUINU NAGASI, RACALA’DXI CU’ CAADXI BINII STI 
GUENDANARANAXHII NE ZACAA CUSAABANU SEMIAA 
STI GUENDANABANI NI ACANE XHQUIDXINU GAPA 
STIPA NE ACA JMA NACUBI.

BICAACANI NE GUIRAA NI RIDU’YANU RACA LADE CA 
BINIZA NI NABANI TINDAA LAYU NI JMA NACHUCU, 
NI RINEE RA NUU GUIROPA NISADO’ BAANI, NE NUUNI 
NDANI TI LAYU RO’ LAA LULA’.

LAACA CULUI’NI DE GUIRAA NI BIZAACA CA BINNI 
LAANU DE DXIQUEE, NE NI CAZAACA YANNA. NE 
ZAQUECA RUSISACANU DIIDXA RINI’ BINIZA, DIIDXA 
NAXHI NE SICARU.

RIDUNNDANU RARII GUIRAA NI BI’NICA NE RUUNICA’, 
XHQUENDANABAANICA’. GUIRAA NI RISACA 
RACANEE LAACA, NI RAPACA DXI NE DXI, IZA NE 
IZA. NE LAACA RIDUNNDANU GUIRAA NI RIZAACA 
BINIXHQUIIDXICANU, ORA RIECHECA NE ORA 
RUUNACA’.

RUCA’NU NE RINIINU GUIRAANDI,TI NUU 
GUENDARANAXHII NDANI LADXIDO’NU. NE 
RUUNINUNI TI NADXIINU BINIXHQUIIDXINU TI ZACAA 
GANDA GUCHA’NU NE ACA GUIRAA NI GUUNINU JMA 
SICARU.

RULUIINU LU CA DIIDXA RI TI GUENDANABANI NE 
STIPA, , TI ZACAA PA GANDA CHU’ STALE TU LAA NAA 
GUNI NEZA CUBI RA SAA.

DXIIÑA HUIINI NI BIININU, RA BICA’NU CA DIIDXA RI, 
RACALA’DXI ACA, NECA TI BIAANI HUIINI GUIDXAAGA 
GUIRAA BIAANIRO’ NI MA CUZAANI DE MA XADXI 
CA NEZA, NI ZINEE GUIRAACANU, TI GUUNINU CA 
XHQUIIDXINU NE GUIDUBINACA GUIDXILAYU GUCHAA 
NE ACA JMA SICARU NE GUENDARANAXHII.

INTRODUCCIÓN

EL AMOR ES EL MOTOR DE LA EXISTENCIA. ES LA FUERZA 
QUE TRANSFORMA TODO LO QUE TOCA.

LEVANTA SI ALGUIEN ESTÁ CAÍDO, CURA SI HAY EN-
FERMEDAD, FORTALECE SI HAY DEBILIDAD, UNE SI HAY 
RUPTURA Y DEVUELVE A LA VIDA SI HAY MUERTE.

CUANDO HABLAMOS DE AMOR QUEREMOS DECIR LU-
CHA, ESFUERZO, ENTREGA, SERVICIO, UNIDAD, BELLEZA 
Y PASIÓN.

Y ESE ES EL PROPÓSITO DE ESTOS VERSOS LIBRES AL AIRE. 
SEMBRAR AMOR PARA PRODUCIR VIDA.

LA VIDA EN LOS ABUELOS, EN LOS PADRES, HIJOS, NIÑOS, 
JÓVENES Y MAYORES. VIDA QUE SE DEBE TRANSFORMAR 
EN ATENCIONES, CUIDADOS Y APOYOS.

EL AMOR A LA VIDA NOS TRANSPORTA, NOS PLENIFICA, 
NOS ABRE PERSPECTIVAS.

PORQUE NO SÓLO ES AMOR A LOS SERES HUMANOS, SINO 
QUE ES INDISPENSABLE QUE LLEGUE A LOS ANIMALES Y 
A TODA LA NATURALEZA DE LA CUAL FORMAMOS PARTE.

Y ESTA VIDA IMPLICA TRABAJO, ESFUERZO, DEDICACIÓN 
PERO TAMBIÉN DESCANSO Y DIVERSIÓN.

Y TODA ESTA FUERZA, ESTA VITALIDAD SE GENERA Y SE 
PROYECTA EN LA PERSONA Y EN LA SOCIEDAD, EN LOS 
PUEBLOS QUE SON EL MARCO DONDE SE DESENVUELVE 
TODA ESTA RIQUEZA.

PARA LO SOCIAL, LOGRAR UNA NUEVA Y POSITIVA ACTI-
TUD DE SOLIDARIDAD, DE ESFUERZO PARA QUE NADIE CA-
REZCA DE LO ESTRICTO PARA LA VIDA, TENIENDO UN TRA-
BAJO DIGNO, EDUCACIÓN, TECHO, SALUD Y DESCANSO.

QUE EN LOS PUEBLOS ESTA VIDA SE TRADUZCA EN IM-
PULSAR VALORES PARA EL BIEN COMÚN, FORTALECIEN-
DO LAS BUENAS COSTUMBRES, RECREAR LAS CULTURAS 
COMO EJES VERTEBRADORES DE LA SOCIEDAD.

POTENCIAR LA VIDA ARTÍSTICA Y VIVIR EN UNA TOLE-
RANCIA Y DE RESPETO POR LAS DIFERENCIAS EN TODOS 
LOS ASPECTOS DE LA VIDA HUMANA.

NUESTRO PEQUEÑO LIBRO DE POEMAS, VERSOS LIBRES 
AL VIENTO, SEMILLAS PARA EL AMOR, PRETENDE LO-
GRAR ESTE OBJETIVO , SEMBRAR AMOR PARA CREAR 
VIDA Y ASÍ ROBUSTECER A LA NUEVA SOCIEDAD.

Y PARTIMOS COMO INSPIRACIÓN PARA ESTOS VERSOS 
DESDE LA VIDA DE NUESTROS PUEBLOS DEL ISTMO OA-
XAQUEÑO.

DESDE NUESTRA CULTURA ANCESTRAL HEREDADA DE 
LOS ZAPOTECAS ANTIGUOS, DESDE LA LENGUA DE LOS 
BINNI ZA, LENGUA DULCE Y HERMOSA.

CANTAMOS SUS EXPERIENCIAS, SU VIDA, SUS VALORES, 
COSTUMBRES Y TRADICIONES. Y LE CANTAMOS A NUES-
TRA GENTE SUS GLORIAS Y SUS TRISTEZAS.

HABLAMOS DESDE EL AMOR Y CON AMOR PARA TRANS-
FORMAR. 

PROYECTAMOS EL FUEGO Y LA PASIÓN POR LA VIDA PARA 
ESTIMULAR A OTROS PARA QUE EMPRENDAN TAMBIÉN 
SU CAMINO.

ESTE MODESTO TRABAJO QUIERE SER UNA PEQUEÑA LUZ 
QUE SE UNA A UNA SERIE DE ANTORCHAS QUE YA ILUMI-
NAN EL SENDERO QUE CONDUCE A UNA TIERRA RENO-
VADA POR EL AMOR. 

GUIE’ TIIKI

GUIE’ TIIKI,
GUIÉ NI RIZAA TIIKI TIKI
NDANI BATANAALU’
NE LII
RUCHIÑALU XHAGA QUICHILU’,
NE LAA
RUDII TI BIXIDU RUAALU’.

TIIKI, TIKI
RIGUI’BA RUXOOÑE XA YANILU’
NE RIREECHE 
LADE CA GUICHAIQUELU’
NE CHAAHUI CHAHUI LII RIGUBAYUU
GATALU XHI’QUE’.

RIDXIÑA GAXHA,
GAXHADÓ, CUE’ DIAGALU’
NE RABI LII TI DIIDXA NAXHI
NE TI RIDXI BANDASE, BIA’ SI TI GUNADIA’GU
NE ZACAA RINI’, 
NADXIEE XHAATA LII GUNAA HUIINI’.

LII RIECHELU STALE NE RICAABU’,
NAA LAACA NADXIEE LII NE CADI STALE,
RAABE JMAPE STALE QUE LII
TI GUENDARANAXHII STINNE
MA GUDI’DI STALE YUUBA PUR LII.

HUANDII, CANIU JNEEZA, RICAABILU’,
TI GUENDARANAXHII STIU HUAYUUNI LIIDXI
LU YUBARO’ HUAYAPU’ NDANI LADXIDO’LU’.
GUNAA HUIINI PA BIA’NGA SICARULU
TI LAACA DE TI GUNAA NABE RISACANGA ZEEDU’.

QUI RIANADXI,
 RIZAA TIIKI TIIKI LU GUIRAA ÑEE,
ÑEE XIAA, ÑEE DU’BI’, 
ÑEE NACA DE DXIÑA HUIINI
TI NANIIXE RIGUUÑE DECHELU’, 
NE DE RACAA MA ZIYETE,
RUTIDINAA CUE’ TI’XHILU’ 
NE LADILU’ 
RUNI CHINGUIILI
TI CHINGUILI NI RUSIXIIDXI.

RINAAZELU LAA NE RIBIAA, 
ZACAA ZANDA GUYADXICHILU LAA, 
RUSAABA CA ÑEE,
RULUI’ CAZILA’DXI,
CADISI CHITAANALU LAA NAGUIIDXI
PACAA ZALUUZA,
NE TI ÑEESI GUILUUZA
MA ZIYATI LADXIDO’
TI LADXIDO’ RIEECHE
LU GUIRAA CA ÑEE ZIUULA.

TIIKI TIKI NGA TI GUIE’
SICARU SICA GUBIIDXA,
SICA GUELABEU XAIBA’ CUZAANI,
SICA STALE BELEGUI 
NI RIDOPA TI HUAXHINI

NE RUNI TI NEZA NI RUZAANI
LADXIDO’ NE XHQUENDABIAANI
TUTIICASI NI NABANI.

TIIKI TIKI RIBI
LU GUIRAAPE ZIULA ÑEE,
NE RUYADXI LII RA RIELE,’
RIDAAGU RUAA NE XHQUENDABIAANI
NE NIN PE DIIDXA QUI GAPA GABI LII, NISI RIGAANI.

TIIKI NADXII LII DE MA XADXI,
GUIRUTI HUAYUU NDANI LADXIDO’ CASI LII,
RA BI’YALU LAA, BIEELE YANADXI,
ZACAA BICHIÑA LII GUENDARANAXHII STII.

PA CHEELU ZABEZA LII, NA,
QUI GUSIANDU NAA, RICAABILU LAA,
PA GUNE NGA, ZATE NE MA QUI ZIU DXI
GUXIDXE GUIDXILAYU, RABI LII.

RUYADXILU LAA NE RUZAANI XHPIAANILU LADXIDO’,
LADXIDO’ STII NACAHUI DE MA XADXI,
YANNA RIECHE, RICHESA NE RUXIDXI
TI NARO’BA GUENDANABANI BIDIU LAA
RA GUNAALU LIIPE GANAXHII.

TIIKI TIIKI QUI RIANADXI,
STALE PE ÑEE,
RUNI DXIIÑA GUEELA NE DXI,
TI NA,
GAXHA NE ZITU NABANI NE ZIZAA,
ZUCHAAHUI TI GUNAA,

RIDXIÑA NE RUXHALE BATA NAA,
RA CHUAA,
NE RIGUIIBA RUDIEE TI BIXIDU RUAA.

TIIKI QUI GANA PA NUU HUAXHINI NE RIDXII,
NECA DA’GU LU NE CAYASI,
CAA IQUE LII,
YANA HUAAXA TIIKI
MA GUIRUTI NGA LAA,
PA CHEELU ZITU, PA QUIBALU
DANI RA NUU GUICHI YAA,
RA IBIGUETU, MA QUI ZADXE’LU LAA
TI MA BIABANTAA.

YANNA TIIKI CAYECHE TI BIDXEELA LII,
ÑANDA ÑABINU LII BIDXE’LU LAA,
BIAANA GUIDUBI GUEELA NE GUIDUBIDXI
RA BIELE TI HUADXI,
NE RUUYA RIDI’DI BINNI RINABADIIDXA TU LAA,
RICABI, NAA LA’YA’ GUENDARANAXHII.

GUIRAA TU ZUNIBIA’ NAA DE DXANDII
TI YANNAPENGA NABAANE GUIRAA DXI.
DXIQUEE RIASA NE RIELE RA ZIYAAZI GUBIIDXA
NE RIDAAGU LUAA ORA ZIHUINI XHPIANI DXI.
NGANGA BIINE DXI NE DXI NE RIBEEZA
GATE GUIUBA TI GUIRUTI NAA CABEEZA.
YANNA MA GADXE, MA BIREE GUBIDXA,
NE GUELABEU NE GUIRAA BACUUZA GUI RUZAANI,
RUZAANICA LADXIDUA’ NE RUDIICA NAA 
GUENDANABANI.

RA BIDXIÑALU’ , 
UCUAA ÑEE NE QUI CHIGUNDAALU’,
GUDAPI NAA NDANI BATANAALU’,
BIXHELE LADXIDO’LU’
GUIUBA GUIUBA,
NE ZACAA ZARAA GUIRAA YUUBA
NI HUAYAPA RARII DE MA XADXI QUI HUAYUULU’. 

BIUU, TIIKI TIKI GUZAA
NE BIAANA
RAABILU LAA,
LIINGA TI GUIE’ NI GUXANA
GUIDXILAYU , TI NARO’BA GANAXHIU NAA.
NDANI LADXIDUA’
ZUUYALU’
DE MA XADXI CABAANA
GUIUUBA IBIGUETALU’
NE ZACAA GUIRA GUENDANANAA.

NADXIEE LII TIIKI,
LII NGA TI GUIE’ DE MA XADXI
DE DXI BIZULU GUIDXILAYU
ZEDA ACALU BINII
STII GUENDARANAXHII.

NAA LAACA NADXIEE LII GUNAA,
NE NIMPE STI BATANAA
SICARU NE NAYECHE HUAYUAA.
ZIAANA NE LII,
ZIAANU NE NAA,
NDINGA CA DIIDXA RULA’NU LU BI,
BINII STI GUENDARANAXHII. 

CLAVELINA

CLAVELINA,
FLOR QUE CAMINA DE PUNTILLAS
EN EL CUENCO DE TU MANO,
Y TU
LE ACERCAS TUS MEJILLAS BLANCAS
Y ELLA
TE DA UN BESO EN LOS LABIOS.

LA QUE CAMINA DE PUNTILLAS
SUBE APRISA A TU CUELLO
Y SE ESPARCE
ENTRE TUS CABELLOS
Y TE ATRAE LENTAMENTE
PARA QUE TE RECUESTES EN SUS HOMBROS.

SE ACERCA,
MUY CERCA DE TUS OÍDOS
Y TE DICE CON VOZ DULCE,
CON UN SUSURRO, CASI IMPERCEPTIBLE,
TE AMO MUCHÍSIMO MUJERCITA.

TU TE ALEGRAS Y RESPONDES,
YO TAMBIÉN TE AMO, Y NO MUCHO,
MUCHÍSIMO MÁS QUE TU,
PORQUE MI AMOR
HA PASADO MUCHAS PENALIDADES POR TI.

CIERTO, DICES BIEN, LE RESPONDES,
PORQUE TU AMOR SE HA ANIDADO
EN EL GRAN DOLOR QUE HAS ALBERGADO  
EN TU CORAZÓN.

MUJERCITA, QUÉ HERMOSA ERES,
PORQUE TAMBIÉN HAS NACIDO DE UNA MUJER MUY 
VALIOSA.

NO PARA.
LA QUE CAMINA DE PUNTILLAS VA SOBRE TODOS SUS 
PIES,
PIES DE ALGODÓN, PIES DE PLUMAS,
PIES HECHOS DE CARAMELO,
PORQUE TE RASCA LA ESPALDA AGRADABLEMENTE,
Y DE ALLÍ VA BAJANDO,
TE PASA LA MANO POR EL COSTADO,
POR TU CUERPO,
TE HACE COSQUILLAS,
COSQUILLAS QUE HACEN REIR.

LA COGES Y SE ABRE,
ASÍ PODRÁS CONTEMPLARLA.
DEJA CAER SUS PIES,
DA LA IMPRESIÓN DE QUE DESCANSA.
PERO NO LA TOQUES CON DUREZA
QUE SE ROMPE,
Y TAN SOLO UN PIE QUE SE LE ROMPA
SE LE VA MURIENDO EL CORAZÓN,
PORQUE SU CORAZÓN SE ALEGRA
EN TODOS SUS PIES LARGOS.

LA QUE CAMINA DE PUNTILLAS ES UNA FLOR
HERMOSA COMO EL SOL,
COMO LA LUNA QUE ILUMINA EL FIRMAMENTO,
COMO LAS INNUMERABLES ESTRELLAS
QUE SE RECOGEN POR LA NOCHE

Y FORMAN UN CAMINO DE LUCES QUE ILUMINAN
LOS CORAZONES Y LA VIDA
DE CUALQUIER SER VIVIENTE.

LA QUE CAMINA DE PUNTILLAS SE SIENTA
SOBRE TODOS SUS PIES LARGOS
Y TE OBSERVA CUANDO SE ABRE,
SU BOCA Y PENSAMIENTO ENMUDECEN
Y NO TIENE UNA PALABRA QUÉ DECIRTE, TAN SOLO 
CALLA.

TIIKI TE AMA DESDE HACE MUCHO TIEMPO,
NADIE HA ENTRADO EN SU CORAZÓN COMO TU,
AHORA QUE LA HAS VISTO, HA FLORECIDO,
ASÍ TE HA ACERCADO SU AMOR.

SI TE VAS, TE ESPERARÉ, DICE,
NO ME OLVIDES, LE RESPONDES,
SI HAGO ESO ME MORIRÉ Y NUNCA MÁS
TENDRÉ ALEGRÍA SOBRE LA TIERRA, TE CONTESTA.

LA MIRAS Y TU LUZ ALUMBRA EN SU CORAZÓN.
SU CORAZÓN ESTÁ EN LA OSCURIDAD DESDE HACE 
TIEMPO.
AHORA ES FELIZ, SALTA DE ALEGRÍA Y SE RÍE
PORQUE ES GRANDE LA VIDA QUE LE HAS DADO
AL PERMITIRLE AMARTE A TI PRECISAMENTE.

LA QUE CAMINA DE PUNTILLAS NO PARA,
TIENE MUCHOS PIES,
TRABAJA DE NOCHE Y DE DÍA,
PORQUE DICE,
CERCA Y LEJOS VIVE Y CAMINA

UNA MUJER BIEN VESTIDA
QUE SE ACERCA Y ABRE EL CUENCO DE SUS MANOS
DONDE ME ACURRUCO
Y POR DONDE SUBO PARA DARLE UN BESO EN LOS 
LABIOS.

TIIKI NO SABE SI EXISTE LA NOCHE Y EL DÍA,
AUN CUANDO TENGA CERRADOS LOS OJOS Y 
DURMIENDO
ESTÁ PENSANDO EN TI,
AHORA SÍ QUE TIIKI
YA NO SERÁ NADA
SI TE VAS LEJOS, SI SUBES
A LA MONTAÑA DONDE HAY VERDES ESPINAS,
CUANDO VUELVAS, YA NO LA ENCONTARÁS
PORQUE YA HABRÁ MUERTO.

AHORA TIIKI ESTÁ FELIZ PORQUE TE HA ENCONTRADO,
PODRÍAMOS DECIR QUE TU LE HAS HALLADO.
SE QUEDÓ TODA LA NOCHE Y TODO EL DÍA
DESDE QUE FLORECIÓ UNA TARDE,
OBSERVANDO CÓMO PASABA LA GENTE Y LE 
PREGUNTABA,
 CÓMO TE LLAMAS,
Y RESPONDÍA, MI NOMBRE ES AMOR.

TODOS ME CONOCERÁN DE VERDAD
PORQUE ES AHORA CUANDO VIVO DE VERDAD.
ANTES ME LEVANTABA Y FLORECÍA
CUANDO SE OCULTABA EL SOL
Y DORMÍA CUANDO AMANECÍA.
ESO HICE SIEMPRE Y ESPERABA
MORIR PRONTO PORQUE NADIE ME ESPERABA.


